
MAQEDONIA 
 

Zyra për vëzhgimin dhe luftimin e trafikimit të qenieve njerëzore 
 

Raporti për trafikimin e qenieve njerëzore, 2014 
 
(Rangu 1) 
 
Maqedonia është shtet burimi, transiti dhe destinacioni për meshkuj, femra dhe fëmijë që u 
nënshtrohen trafikimit për qëllime seksuale dhe punës së dhunshme. Femrat dhe fëmijët e 
Maqedonisë  nënshtrohen trafikimit për qëllime seksuale dhe punës së dhunshme brenda vendit 
në restorante, bare, klube të natës, si dhe për lypje të detyruar të lëmoshës. Fëmijët, kryesisht 
romë etnikë, i nënshtrohen lypjes së detyruar të lëmoshës. Mosha e viktimave të identifikuara 
është gjithnjë e më e re, ndërsa rritet edhe numri i viktimave me origjinë nga vendet fqinje. 
Raporti vjetor i raportuesit nacional ka konstatuar që dy të tretat e viktimave të identifikuara 
vendase kanë qenë të mitur në moshë 12-18 vjeçare. Viktimat e huaja që i nënshtrohen trafikimit 
për qëllime seksuale në Maqedoni kryesisht janë me prejardhje nga Shqipëria, Bullgaria, Serbia, 
Bosnjë dhe Hercegovina, Ukraina dhe Kosova. Shtetasit e Maqedonisë shpeshherë i nënshtrohen 
trafikimit për qëllime seksuale dhe punës së detyruar në Greqi, Belgjikë, Kroaci dhe vende tjera 
të Evropës jugore, qendrore dhe perëndimore. Trafikuesit shfrytëzojnë premtime të rrejshme për 
punësim, me qëllim që t’i mashtrojnë femrat e reja dhe t’i trafikojnë ato jashtë vendit. Raportohet 
që grupe ndërkombëtare të krimit të organizuar përfshihen në trafikimin me qenie njerëzore 
brenda dhe jashtë vendit.  
 
Qeveria e Maqedonisë i përmbush plotësisht standardet minimale për eliminimin e trafikimit. 
Qeveria ka shqiptuar ndëshkime mjaft të ashpra për autorët e dënuar, ka identifikuar më shumë 
viktima të trafikimit dhe e ka miratuar buxhetin për implementimin e planit nacional të veprimit 
për vitin 2013. Megjithatë, qeveria e ka ulur dukshëm hetimin e autorëve të trafikimit për 89% 
dhe e ka ulur nivelin e dënimeve për 65%. Viktimat u janë nënshtruar intervistave që janë 
përsëritur pa nevojë gjatë hetimit, ndjekjes ligjore dhe gjykimeve. Në praktikë, viktimat janë 
ndëshkuar për veprat e bëra si pasojë e të qenit të trafikuar. Përveç kësaj, qeveria nuk i ka 
identifikuar viktimat rome të lypjes së detyruar të lëmoshës si viktima të trafikimit.  
 
Rekomandimet për Maqedoninë 
 
Të etojë, përndjekë dhe ndëshkojë fuqishëm autorët  e trafikimit, përfshirë edhe zyrtarët e 
përfshirë në trafikimin me qenie njerëzore. Të sigurojë që viktimat nuk paraburgosen, 
deportohen, ose ndëshkohen si pasojë e të qenurit të trafikuar. Të përmirësojë në mënyrë 
proaktive përpjekjet për identifikimin e viktimave, përmes përfshirjes së punëtorëve të trajnuar 
socialë dhe OJQ-ve në ekzaminimin paraprak, gjatë të gjitha aksioneve policore ku përfshihen 
migrantët e pambrojtur. Të përmirësojë përpjekjet për identifikimin e viktimave, përmes rritjes së 
vetëdijes dhe trajnimit të profesionistëve ligjzbatues për treguesit e trafikimit, veçanërisht në 
rastet e punës së detyruar (përfshirë edhe lypjen e detyruar të lëmoshës), si dhe duke u 
mundësuar OJQ-ve t’i identifikojnë viktimat. Të vazhdojë trajnimin e punëtorëve socialë dhe 
OJQ-ve për ekzaminimin paraprak për trafikim. Të sigurojë që të gjitha viktimat e trafikimit 

gëzojnë lirinë e hyrjes dhe largimit nga strehimoret. Të ofrojë strehim për viktimat e trafikimit të 
gjinisë mashkullore. Të aftësojë ligjzbatuesit, gjykatësit dhe prokurorët për qasjen me fokus tek 
viktima. Të sigurojë trajnime të specializuara për zyrtarët, që t’i kuptojnë më mirë format 
psikologjike të shtrëngimit, detyrimit me borxhe, kërcënimet, si dhe simptomat e traumës së 
viktimave. Të rrisë masat për mbështetjen dhe ndihmën e grupeve në rrezik, veçanërisht fëmijëve 
në rrugë. të ekzaminojë në mënyrë aktive migrantët dhe azilkërkuesit për tregues të trafikimit. Të 
rrisë financimin që të  ofrojë kujdes të gjithëmbarshëm në strehimore, si dhe për të mbështetur 
shërbime të re-integrimit. Të rrisë përpjekjet parandaluese, të orientuara drejt kufizimit efektiv të 
kërkesës për persona të trafikuar. 
 
Ndjekja penale  
 
Qeveria e Maqedonisë i ka zvogëluar përpjekjet për zbatimin e ligjit, duke hetuar dhe ndëshkuar 
më pak kundërvajtës. Qeveria i ndalon të gjitha format e trafikimit për qëllime seksuale dhe të 
punës, në bazë të Nenit 418(a) dhe 418 (d) të Kodit penal, ku përcaktohen dënime prej të paktën 
katër vite burgim. Ky ndëshkim është mjaft i rreptë dhe i barasvlefshëm me dënimet e parapara 
për krimet e tjera të rënda, si për shembull përdhunimin. Në vitin 2013, qeveria ka hetuar një 
kundërvajtës të ri të trafikimit, që është ulje prej nëntë rasteve të këtilla në vitin 2012. Qeveria ka 
iniciuar ndjekje kundër shtatë të pandehurve, përfshirë edhe gjashtë kundërvajtës nga hetimet në 
vitin 2011 dhe 2012. Në vitin 2013, gjykatat kanë dënuar gjashtë të pandehur për trafikim të 
fëmijëve për qëllime seksuale, si dhe një të pandehur për trafikim për qëllime seksuale dhe punës 
së detyruar të fëmijëve, duke shënuar rënie prej 20 dënimeve në vitin 2012. Të pandehurit janë 
dënuar me dënime prej katër deri në 10 vite burg. Gjykatat u kanë dhënë katër viktimave 
kompensim financiar në kundërvlerë të përafërt prej gjithsej $9,800, që i ngarkohen trafikuesve 
të dënuar. Qeveria e ka përmirësuar komunikimin me autoritetet në shtetet evropiane, që ka 
rezultuar me rritje të numrit të viktimave nga Maqedonia të trafikimit e që janë identifikuar 
jashtë shtetit; shfrytëzimi i mekanizmit trans-nacional referues për shtetet e BE-së dhe jashtë BE-
së e ka lehtësuar procesin e riatdhesimit të viktimave. Qeveria ka realizuar dy hetime të 
përbashkëta ndërkombëtare të trafikimit me zbatuesit e ligjit nga Zvicra dhe Franca. Në vitin 
2013, qeveria ka hetuar dhe ka nisur ndjekjen e një efektivi policor për përfshirje në 
kontrabandim të migrantëve, me elemente të trafikimit të qenieve njerëzore. Gjykata e Apelit e 
ka mbështetur gjykimin dhe dënimin me një vit e gjashtë muaj burg për efektivin policor, 
pjesëmarrës në trafikimin e raportuar në Raportin paraprak. Është raportuar që disa inspektorë 
policorë dhe të punës kanë qenë bashkëpunëtorë në trafikim dhe kanë marrë ryshfet. Qeveria ka 
trajnuar 50 efektivë policorë dhe anëtarë të komiteteve të anti-trafikimit për çështjet e trafikimit 
dhe identifikimit efikas të viktimave. Gjatë periudhës raportuese, qeveria ka trajnuar efektivë 
policorë dhe inspektorë të punës për identifikimin e viktimave. Efektivët e policisë kufitare dhe 
migracionit janë trajnuar për identifikimin e viktimave.  
 
Mbrojtja 

Qeveria i ka vazhduar përpjekjet për mbrojtjen e viktimave, duke ndarë mjete nga buxheti 
shtetëror enkas për mbrojtjen e viktimave të trafikimit dhe  ndihmës së drejtpërdrejtë. Qeveria ka 
identifikuar 15 viktima të trafikimit në vitin 2013, që është rritje prej tetë rasteve në vitin 2012. 
Prej tyre, 9 janë të mitur: 5 të mitur kanë qenë viktima të trafikimit për qëllime seksuale, ndërsa 
një viktimë e mitur ka qenë në pritje të riatdhesimit nga Kroacia. OJQ-të kanë referuar katër 

viktima, në bashkëpunim me punëtorët socialë të ekipeve mobile në terren. Nëntë viktima 
(përfshirë edhe dy viktima të rritura të huaja që kanë bashkëpunuar me zbatuesit e ligjit) janë 
vendosur në strehimoren për viktimat vendase, e financuar nga qeveria. Pesë janë akomoduar në 
qendrën e viktimave të huaja që udhëhiqet nga qeveria dhe OJQ-të, dedikuar viktimave të huaja 
të trafikimit dhe migrantëve të paligjshëm. Viktimat e vendosura në strehimoren për vendasit 
kanë pasur lirinë e lëvizjes, por ato në qendrën e viktimave të huaja nuk kanë qenë të lirë të 
lëvizin jashtë qendrës. Qendra e viktimave të huaja u ka siguruar vendstrehim, mbështetje 
psikologjike, mjekësore dhe sociale, si dhe kujdestari ligjore. Shërbimet e zgjeruara të re-
integrimit kanë dhënë mbështetje të gjerë dhe zgjatur, përtej qëndrimit fillestar në strehimore, 
bazuar në vlerësimin e psikologut dhe të punëtorëve socialë për gatishmërinë e viktimës për re-
integrim; mbështetja e këtillë u është dhënë tri viktimave. Qeveria ka siguruar financim në 
kundërvlerë prej rreth $68,000 për qendrën e viktimave të huaja. Viktimave u është dhënë 
mundësia e marrjes së lejes së përkohshme të qëndrimit dymujor, derisa të vendosin nëse do të 
dëshmojnë kundër trafikuesve të tyre ose jo. Qeveria u ka dhënë leje të përkohshme qëndrimi 
gjashtëmujor dy viktimave të huaja, me mundësi të vazhdimit për tre muaj pavarësisht nëse 
vendosin të dëshmojnë. Katër viktimat tjera të huaja janë riatdhesuar vullnetarisht. Një 
strehimore për viktimat e trafikimit të gjinisë mashkullore nuk ka ekzistuar. Qeveria ka emëruar 
përfaqësues ligjorë për fëmijët, si dhe një avokat të angazhuar nga zyra e Mekanizmit nacional 
referues (MNR) për sigurimin e shërbimeve ligjore për viktimat. Viktimat vendase të trafikimit 
që kanë vendosur të mos qëndrojnë në strehimore kanë pasur qasje tek shërbimet psikologjike 
dhe sociale nga qendrat qeveritare për mirëqenie sociale, që u kanë dhënë edhe shërbime të re-
integrimit, përfshirë edhe arsimimin e tyre  dhe për gjetjen e vendeve të punës, në bashkëpunim 
me një OJQ. Qeveria ka ndarë rreth $7,000 në kundërvlerë çdonjërës prej katër OJQ-ve që 
ofrojnë ndihmë të drejtpërdrejtë dhe aktivitete të parandalimit; kjo shumë është e barabartë me 
shumën e dhënë në vitin 2012. Qeveria është mbështetur tek OJQ-të për financimin e aktiviteteve 
të përditshme të viktimave në strehimore. Qeveria e ka vazhduar memorandumin e mirëkuptimit 
me Kryqin e Kuq, për sigurimin e ndihmës urgjente mjekësore për viktimat e huaja në 
strehimoren e viktimave të huaja. Qeveria ka ndarë rreth $112,000 në kundërvlerë nga buxheti i 
shtetit, si mjete ekskluzive për mbrojtjen e viktimave të trafikimit, si dhe për ndihmë të 
drejtpërdrejtë.  

Punëtorët socialë në bashkëpunim me efektivët policorë kanë larguarmbi 50 fëmijë (kryesisht 
romë etnikë) nga rrugët ku kanë qenë të detyruar të kërkojnë lëmoshë, duke i vendosur ata në 
qendra të përkujdesjes ditore ose në jetimore, shpesh herë duke u shqiptuar gjoba, ose duke i 
burgosur prindërit e tyre. Qeveria nuk i ka identifikuar këta fëmijë si viktima të trafikimit. Në 
vitin 2013, Kuvendi i ka miratuar amendamentet e Ligjit për shëndetësi, me të cilat viktimave të 
trafikimit u mundësohet kujdes mjekësor falas. Në disa raste, OJQ-të kanë paguar për ndihmën 
emergjente mjekësore për viktimat dhe kanë pasur vështirësi gjatë kompensimit të shpenzimeve 
të tyre. OJQ-të kanë raportuar për mungesë të ndjeshmërisë ndaj dëshmive të viktimave, si dhe 
për  intervista të përsëritura pa nevojë gjatë hetimit, ndjekjes dhe gjykimeve, me ç’gjë në 
praktikë, viktimat janë ndëshkuar për veprat e bëra si rezultat  i të qenit të trafikuar. OJQ-të kanë 
raportuar se komunikimi  ndërmjet qeverisë dhe OJQ-ve është përmirësuar ndërsa zyra e MNR-
së ka funksionuar në mënyrë efektive, duke rezultuar me identifikimin dhe referimin e viktimave 
në strehimore. OJQ-ve nuk u është dhënë mundësia për identifikimin e viktimave në mënyrë të 
pavarur, ndonëse kanë pasur mundësi për referimin e rasteve përmes MNR-së ose vetë, duke i 
respektuar standardet e procedurave të punës. Ndërkohë që viktimat mund të kërkojnë 

kompensim përmes procedurave civile, asnjë viktimë nuk e ka plotësuar me sukses 
dokumentacionin e nevojshëm si pasojë e proceseve të ndërlikuara ligjore. Financimi për 
luftimin e trafikimit  ka mbetur i ulët, por policia ka pasur mundësi të dedikojë më shumë kohë 
dhe resurse për përpjekjet e anti-trafikimit. Në bashkëpunim me OJQ-të, qeveria ka krijuar pesë 
njësi të përbashkëta mobile, të cilat kanë identifikuar dhe referuar viktima të trafikimit.   
 
Parandalimi 
 
Qeveria i ka shtuar përpjekjet parandaluese të anti-trafikimit në periudhën raportuese, duke e 
miratuar buxhetin për zbatimin e planit nacional të veprimit për vitin 2013, si dhe përmes 
vazhdimit të koordinimit me OJQ-të lidhur me fushatat për ngritjen e vetëdijes publike. 
Komisioni nacional, i përbërë nga 14 përfaqësues të agjencive të ndryshme qeveritare, ka qenë 
përgjegjës për koordinimin e të gjitha përpjekjeve të anti-trafikimit, si dhe për zbatimin e planit 
nacional të veprimit 2013-2016. Qeveria e ka miratuar buxhetin në kundërvlerë prej rreth 
$346,000 për qëllimet e planit nacional të veprimit në vitin 2013, krahasuar me ekuivalentin e 
rreth $210,000 në vitin 2012. Në bashkëpunim me punëtorët socialë, zyrtarët arsimorë dhe OJQ-
të, qeveria ka realizuar një seminar katër ditor për nxënësit dhe mësimdhënësit romë dhe OJQ-të 
rome, lidhur me rreziqet e martesave të detyruara mes të miturve. Raportuesi nacional e ka 
publikuar raportin vjetor në shkurt të vitit 2014, ku jepet vlerësim i gjerë i aktiviteteve të 
trafikimit gjatë vitit 2013. Qeveria e ka trajnuar personelin mjekësor, përfaqësuesit ligjorë të 
viktimave të mitura, si dhe mbi 60 punëtorë socialë për menaxhimin e rasteve të trafikimit. 
Komisioni nacional dhe OJQ-të kanë realizuar aktivitete për ngritjen e vetëdijes, si dhe fushata 
në zonat e identifikuara si zona me rrezik të lartë për trafikim. Në koordinim me OJQ-të, qeveria 
ka organizuar rreth 300 prezantime për ngritjen e vetëdijes dhe punëtor anti-trafikim në shkolla, 
për  mbi 8,000 nxënës; materialet për këtë qëllim kanë qenë në dispozicion për opinionin e gjerë 
në zyra dhe biblioteka. Komisioni nacional ka vazhduar me emetimin e fushatës televizive për 
zvogëlimin e kërkesës së klientëve për viktima të trafikimit. Qeveria dhe OJQ-të kanë vazhduar 
me organizimin e seminareve dhe shfaqjen e filmave për rritjen e vetëdijes mbi trafikimin. Këto 
prezantime dhe filma kanë përfshirë edhe folës dhe materiale të fokusuara konkretisht tek ulja e 
kërkesës, përfshirë edhe prezantimet e avokatëve dhe mjekëve mbi pasojat e rënda nga 
shfrytëzimi i shërbimeve seksuale komerciale.  
 
 
 
 
 
 
 
 
 
 
 
 
 


